
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ভজহরি






হঙকঙেতে সারাবছর আপিস করেন মামা―

সেখান থেকে এনেছিলেন চীনের দেশের শ্যামা,
দিয়েছিলেন মাকে,

ঢাকার নীচে যখন-তখন শিষ দিয়ে সে ডাকে।

নিচিনপুরের বনের থেকে ঝুলির মধ্যে ক’রে
ভজহরি আনত ফড়িঙ ধরে।

পাড়ায় পাড়ায় যত পাখি খাঁচায় খাঁচায় ঢাকা

আওয়াজ শুনেই উঠত নেচে, ঝাপট দিত পাখা।

কাউকে ছাতু, কাউকে পােকা, কাউকে দিত ধান―

অসুখ করলে হলুদজলে করিয়ে দিত স্নান।

ভজু বলত, ‘পােকার দেশে আমিই হচ্ছি দত্যি,

আমার ভয়ে গঙ্গাফড়িঙ ঘুমােয় না একরত্তি।

ঝােপে ঝােপে শাসন আমার কেবলই ধরপাকড়,

পাতায় পাতায় লুকিয়ে বেড়ায় যত পােকামাকড়।’

